
Na osnovu člana 40. stav 6. Zakona o zaštiti od nasilja u 

porodici ("Službene novine Federacije BiH", broj 20/13), 
federalni ministar rada i socijalne politike donosi 

PRAVILNIK 
O SADRŽAJU I NAČINU VOĐENJA EVIDENCIJE O 
IZREČENIM ZAŠTITNIM MJERAMA, OSOBAMA 

KOJE SU ŠTIĆENE ZAŠTITNOM MJEROM I O 
NASILNIM OSOBAMA KOJIMA SU IZREČENE 

ZAŠTITNE MJERE 

I - OSNOVNE ODREDBE 

Član 1. 
Ovim Pravilnikom uređuje se sadržaj i način vođenja 

evidencije o izrečenim zaštitnim mjerama, osobama koje su 
štićene zaštitnom mjerom i o nasilnim osobama kojima su 
izrečene zaštitne mjere (u daljem tekstu: Evidencija), koju vode 
nadležni organi starateljstva na području Federacije Bosne i 
Hercegovine (u daljem tekstu: nadležni organ starateljstva) i 
način čuvanja podataka upisanih u Evidenciju. 

II - SADRŽAJ EVIDENCIJE 

Član 2. 
Evidencija koju vodi nadležni organ starateljstva sadrži 

podatke o: 
a) izrečenoj zaštitnoj mjeri, 
b) osobi koja je štićena zaštitnom mjerom, i 
c) nasilnoj osobi kojoj je izrečena zaštitna mjera. 

Član 3. 
Evidenciju koju vodi nadležni organ starateljstva 

sačinjava: 
- Obrazac broj 1. 
- Obrazac broj 2. 
- Knjiga evidencije 
Podaci iz člana 2. ovog Pravilnika vode se u Obrascu 1. i 

Obrascu 2., koji se nalaze u prilogu ovog Pravilnika i čine 
njegov sastavni dio. 

Član 4. 
Knjiga evidencije sadrži sljedeće podatke: 
- Redni broj; 
- Ime i prezime, nadimak osobe, rođeno prezime; 
- Adresa i broj telefona; 
- Spol; 
- Jedinstveni matični broj građana (JMBG); 
- Broj predmeta nadležnog organa starateljstva; 
- Datum prijema rješenja od strane nadležnog suda; 
- Datum i broj sudskog rješenja; 
- Datum pravosnažnosti rješenja; 
- Vrsta izrečene zaštitne mjere; 
- Datum kada se počelo sa izvršenjem mjere; 
- Trajanje izrečene zaštitne mjere; 
- Datum izvještaja sudu; 
- Datum stavljanja u pasivu; 
- Promjene, napomene i sl. (obavijest o izvršenju 

izrečene zaštitne mjere, prekidu mjere, produženju 
mjere, zamjeni mjere, svrsishodnosti izrečene mjere 
i ostale bitne informacije prema procjeni stručnjaka). 

Knjigu evidencije sačinjava čvrstim plavim koricama 
ukoričena knjiga sa najmanje 1.500 stranica kvalitetnog bijelog 
papira, dimenzija 50 x 40 cm, sa razmakom između 
horizontalnih redova 7 cm, s tim da na jednoj dvolisnici može 
biti pet redova/rubrika. 

III - NAČIN VOĐENJA EVIDENCIJE 

Član 5. 
Evidencija se vodi u pisanoj ili elektronskoj formi 

popunjavanjem Obrasca 1. i 2. i upisom u knjigu evidencije. 
Obrazac broj 1. čuva se u spisu predmeta sa posljednim 

izmjenama sadržaja obrasca. 
Obrazac broj 2. nadležni organ starateljstva popunjava se 

jednom godišnje i isti dostavlja nadležnom kantonalnom 
ministarstvu. 

Nadležno kantonalno ministarstvo objedinjene podatke iz 
Obrasca 2. dostavlja Federalnom ministarstvu rada i socijalne 
politike, najkasnije do 07. januara za prethodnu godinu. 

U knjigu evidencije podaci se upisuju čitko hemijskom 
olovkom. Pogrešni upisi se precrtavaju sa naznakom da se radi 
o pogrešnom upisu. Upis se vrši hronološki. Knjiga evidencije 
se na kraju godine zaključuje, ali se upis nastavlja po istom 
sistemu narednih godina sve dok se Knjiga evidencije ne 
popuni. 

Po popuni knjige evidencije, ista se zaključuje i odlaže. 
Knjiga evidencije se čuva trajno, a podaci u knjizi evidencije 
ostaju dostupni samo ovlaštenim službenim licima. 

Član 6. 

1. EVIDENCIJA O IZREČENOJ ZAŠTITNOJ MJERI 

Upis podataka o izrečenoj zaštitnoj mjeri nadležni organ 
starateljstva vrši na osnovu uvida u rješenje dostavljeno od 
strane suda. Evidencija sadrži podatke o: 

- Broj predmeta nadležnog organa starateljstva; 
- Datum prijema rješenja od strane nadležnog suda; 
- Naziv i sjedište suda; 
- Broj i datum rješenja; 
- Datum kada je izrečena zaštitna mjera postala 

pravosnažna; 
- Način provođenja zaštitne mjere (grupno, 

individualno); 
- Mjesto provođenja zaštitne mjere; 
- Radnja/e nasilja iz člana 7. Zakona o zaštiti od 

nasilja u porodici; 
- Vrsta zaštitne mjere (naziv i pravna oznaka zaštitne 

mjere); 
- Trajanje zaštitne mjere; 
- Dinamika izvještavanja prema sudu (za period 

provođenja zaštitne mjere); 
- Izvještaj organa nadležnog za izvršenje izrečene 

mjere (naziv organa i dinamika izvještavanja za 
period provođenja zaštitne mjere); 

- Podaci o toku praćenja izvršenja izrečene zaštitne 
mjere (mjera izrečena prvi put - da/ne, prekid mjere 
(datum) - na prijedlog nadležnog organa 
starateljstva, prekid mjere odlukom suda, prijedlog 
produženja izrečene mjere (datum), trajanje 
produženja mjere, ranija mjera (naziv), predložena 
zamjena mjere drugom mjerom (datum i ko 
predlaže), nova mjera, datum i broj novog rješenja, 
kršenje mjere (datum i način). 

Član 7. 

2. EVIDENCIJA O OSOBI KOJA JE ŠTIĆENA 
ZAŠTITNOM MJEROM 

Upis podataka o osobi koja je štićena zaštitnom mjerom 
nadležni organ starateljstva vrši na osnovu uvida u rješenje 
dostavljeno od strane suda. Evidencija sadrži sljedeće podatke: 

- Ime i prezime, rođeno prezime, nadimak, starost, 
- Spol; 
- Jedinstveni matični broj građana (JMBG); 

- Prezime i ime oca i majke, djevojačko prezime 
majke; 

- Datum, mjesto, općina i država rođenja; 
- Državljanstvo; 
- Boravište (puna adresa); 
- Prebivalište (puna adresa); 
- Socioekonomski status osobe koja se štiti izrečenom 

zaštitnom mjerom (bračni status, radni status, 
zanimanje, vrsta prihoda, obrazovanje); 

- Broj ostalih članova porodice; 
- Ostali podaci (npr. uvidom u ljekarsku 

dokumentaciju...); 
- Odnos osobe kojoj je izrečena zaštitna mjera i žrtve 

koja se štiti izrečenom zaštitnom mjerom (odnos 
nasilnik-žrtva); 

- Bračni partner, vanbračni partner, bivši partner, 
otac-sin, otac-kćer, majka-sin, majka-kćer, kćer-
otac, kćer-majka, sin-otac, sin-majka, unuk-dedo, 
unuk-nana, unuka-dedo, unuka-nana, očuh-
pastorak/a, pastorak/ka-očuh, maćeha/pastorak/ka, 
pastorak/ka-maćeha, neko drugi. 

Član 8. 

3. EVIDENCIJA O NASILNOJ OSOBI KOJOJ JE 
IZREČENA ZAŠTITNA MJERA 

Upis podataka o nasilnoj osobi kojoj je izrečena zaštitna 
mjera nadležni organ starateljstva vrši na osnovu uvida u 
rješenje dostavljeno od strane suda. Evidencija sadrži sljedeće 
podatke: 

- Ime i prezime, rođeno prezime, nadimak, starost; 
- Spol; 
- Jedinstveni matični broj građana (JMBG); 
- Prezime i ime oca i majke, djevojačko prezime 

majke; 
- Datum, mjesto, općina i država rođenja; 
- Državljanstvo; 
- Boravište (puna adresa); 
- Prebivalište (puna adresa); 
- Socioekonomski status nasilne osobe kojoj je 

izrečena zaštitna mjera (bračni status, radni status, 
zanimanje, vrsta prihoda, obrazovanje); 

- Ostali podaci (npr. uvidom u ljekarsku 
dokumentaciju...). 

Član 9. 

IV - STATISTIČKI PODACI 

Podaci evidentirani u Obrascu 1. jednom godišnje se 
objedinjuju i upisuju u Obrazac 2. i predstavljaju sastavni dio 
baze podataka o nasilju u porodici za područje Federacije 
Bosne i Hercegovine koju vodi Gender Centar Federacije 
Bosne i Hercegovine. 

V - DOSTAVA I UPIS PODATAKA 

Član 10. 
Za upis u Evidenciju nadležnom organu starateljstva 

podatke dostavlja: 
- Općinski sud 
- Kantonalni sud 
- Organ nadležan za izvršenje izrečene mjere 

Član 11. 
Nadležni organ starateljstva prikuplja i vodi podatke o 

zaštitnim mjerama u pisanoj ili elektronskoj formi (Obrazac 1), 
koja je sastavni dio Evidencije. 

Nadležni organ starateljstva podatke evidentirane u 
Obrascu 1. objedinjuje i unosi u Obrazac broj 2. kojeg dostavlja 
nadležnom kantonalnom ministarstvu jednom godišnje u 
pisanoj i elektronskoj formi. 

Nadležno kantonalno ministarstvo prikupljene podatke 
dostavljene od strane nadležnih organa starateljstva, 
objedinjene na Obrascu 2., jednom godišnje dostavlja u pisanoj 
i elektronskoj formi Federalnom ministarstvu rada i socijalne 
politike. 

Federalno ministarstvo rada i socijalne politike 
prikupljene i objedinjene podatke dostavljene od strane 
nadležnih kantonalnih ministarstava, najkasnije do 10. januara 
za prethodnu godinu, dostavlja Gender Centru Federacije Bosne 
i Hercegovine, koji vodi jedinstvenu evidenciju za područje 
Federacije Bosne i Hercegovine. 

VI - DAVANJE I ČUVANJE PODATAKA IZ 
EVIDENCIJE 

Član 12. 
Podaci iz Evidencije su službena tajna i podliježu zaštiti 

prema propisima o zaštiti ličnih podataka i zaštiti tajnosti 
podataka u skladu sa Zakonom o zaštiti ličnih podataka Bosne i 
Hercegovine ("Službeni glasnik BiH", broj 49/06). 

Cijeli spis osobe na osnovu koje se vodila evidencija 
izdvaja se u zbirku arhivske građe, koja je dostupna samo za 
stručna i znanstvena istraživanja. 

VII - PRIJELAZNE I ZAVRŠNE ODREDBE 

Član 13. 
Nadležni organi starateljstva dužni su nakon stupanja na 

snagu ovog Pravilnika izvršiti pripreme i otpočeti sa vođenjem 
evidencije i dokumentacije predviđene ovim Pravilnikom. 

Stručni nadzor nad vođenjem evidencije po ovom 
Pravilniku vrši Federalno ministarstvo rada i socijalne politike. 

Član 14. 
Ovaj Pravilnik stupa na snagu narednog dana od dana 

objavljivanja u "Službenim novinama Federacije BiH". 

Broj 05-02/8-2924/13 
22. novembra 2013. godine 

Sarajevo
Ministar 

Vjekoslav Čamber, s. r.

